
Նախաբան 
1905–1911 թթ․ սահմանադրական հեղափոխությունից հետո Պարսկաստա-

նը1 խորը ճգնաժամ էր ապրում, ինչը ծագել էր ներքին ու արտաքին պատ-
ճառներից։ Հեղափոխության արդյունքում Պարսկաստանում ստեղծված 
ներքաղաքական ճգնաժամը սպառնալիք էր երկրում ռուսական շահերին: 
1907 թ. Պարսկաստանն ազդեցության գոտիների բաժանելու անգլա-ռուսա-
կան համաձայնագրի կնքումով այդ երկրների հարաբերությունները թեև նոր 
բովանդակություն ստացան, սակայն մրցակցությունը Պարսկաստանում 
չմեղմացավ և շարունակվեց դրսևորվել քողարկված նոր դիմակայությամբ: 
Բրիտանիային հաջողվեց սերտ համագործակցություն ձևավորել տեղի սահ-
մանադրական կառավարող շրջանակների հետ՝ սահմանափակելով շահական 
արքունիքում ռուսական ազդեցությունը2: 

Չնայած Պարսկաստանն Առաջին աշխարհամարտի մասնակից չէր և 1914 
թ․ նոյեմբերի 2-ին պաշտոնապես հայտարարեց իր չեզոքության մասին՝ 
Անտանտն ու Քառյակ միությունը հաշվի չառան այդ հանգամանքը և երկրի 
տարածքը ռազմական գործողությունների թատերաբեմ դարձրեցին։ 

1915 թ․ վերջին Պարսկաստանի ողջ հարավը, բացառությամբ՝ Պարսից ծոցի 
առափնյա շրջանի մի նեղ շերտի, գտնվում էին գերմանա-թուրքական վերա-
հսկողության ներքո։ 

Այդ պատճառով Բրիտանիան ձևավորեց «Արևելյան պարսկական պատ-
նեշ»՝ Կասպից ծովից մինչև Հնդկական օվկիանոս, որի գլխավոր խնդիրն էր՝ 
ամրապնդել անգլիացիների տիրապետությունը և կանխել Գեորգ ֆոն Կաու-
նիցի գլխավորած գերմանա-թուրքական ուժերի ներթափանցումը Հնդկաս-

                                                            
* Ներկայացվել է 08. V. 2024 թ., գրախոսվել է 28. V. 2024 թ., ընդունվել է 

տպագրության 10. VII. 2024 թ.:  
1 Մինչև 1935 թ․ երկիրը կոչվում էր Պարսկաստան, որը հաճախ նաև նույնաց-

վում է Իրան անվանմանը։ 1917–1918 թթ․ վերաբերող արխիվային նյութը և պար-
բերական մամուլը ինչպես հայ իրականության մեջ, այնպես էլ Ռուսաստանում 
հիշատակում են Պարսկաստան անվանումը։  

2 Ն ա վ ա ս ա ր դ յ ա ն. 2020, 208–209։  

տան և Աֆղանստան3։ 1916 թ. սեպտեմբերին գեներալ Պ. Սայքսի «Հարավ-
պարսկական հրաձիգները» և անգլա-հնդկական կանոնավոր զորքերը մտան  
մայրաքաղաք Սպահան4։  

Ինչ վերաբերվում է Պարսկական (արևելյան) ճակատում Ռուսաստանի 
ռազմական գործողությունների ընթացքին, ապա դրանք հիմնականում կապ-
վում են Կովկասյան բանակի առանձին էքսպեդիցիոն կորպուսի5 և նրա հրա-
մանատար, գեներալ Նիկոլայ Բարաթովի (Բարաթաշվիլի) անվան հետ։  

Ռուսական զորքերը, գրավելով Ղումը և Քերմանշահը, Պարսկաստանը 
«կտրեցին» թուրքական Միջագետքից: Արդյունքում ռուսական կորպուսը եր-
կիրը դրեց Անտանտի տերությունների վերահսկողության տակ։ Իսկ արդեն 
1916 թ․ ապրիլի 1-ին՝ անգլիացիներից շուտ, Ն․ Բարաթովի կորպուսը գրավեց 
Սպահանը, ինչը զսպեց նաև ավազակախմբերի ու թուրքերի առաջխաղա-
ցումը Բաղդադ–Թեհրան ուղղությամբ։ 

1916 թ․ հուլիսի 30-ին Պարսկաստանի նորանշանակ վարչապետ անգլիա-
մետ Վոսուղ-օդ-Դոուլեն (Միրզա Հասան խան) օգոստոսին Անգլիայի և Ռու-
սաստանի հետ կնքեց համաձայնագիր, որը նշանակում էր Պարսկաստանի 
նկատմամբ անգլա-ռուսական հովանավորության հաստատում6։  

«Մշակ»-ը, «Քաղաքական, տնտեսական և կուլտուրական կյանքը Հարա-
վային Պարսկաստանում» հոդվածաշարում անդրադառնալով անգլա-ռուսա-
կան համաձայնագրի արդյունքում հաստատված համեմատաբար խաղաղ 
կյանքին, տեղեկացնում էր, որ 1916 թ. օգոստոսին, երբ Քերմանշահն ու Հա-
մադանն անցան թուրքերի ձեռքը, Պարսկաստանում հրահրվեցին ներքին 
խռովություններ։ Այդ իրադրության պայմաններում, երբ ռուսները զբաղված 
էին Համադան–Ղազվին ուղղությամբ ռազմական գործողություններով, 
սկսվեց լուրերի7 շարժումը։ Այն ուղղված էր ռուսական ազդեցության դեմ, 
որը ղեկավարում էր հարուստ ու հեղինակավոր լուր կին Բիրի Մեյրամը։ Ռու-
սական ուժերը դաժան հաշվեհարդար տեսան նրանց նկատմամբ, հատկապես՝ 
Թեհրանում լուրերը մեծ թվով զոհեր տվեցին, ինչի արդյունքում ողջ ատե-
լությունն ուղղվեց երկրի գյուղացիության, նաև՝ հայերի դեմ։ Զանգվածային 
թալանի ու ավերումի ենթարկվեցին Փերիա գավառի հայկական Նամակերտ և 
Միլակերտ գյուղերը։ Նամակերտն ու մի քանի այլ հայկական գյուղերը, 
փրկագին վճարելով, մի կերպ փրկվեցին, իսկ Միլակերտը (97 տուն, 623 շունչ), 
չկամենալով ենթարկվել, «հանդիպեց լուրերի ավերիչ ցասումին. գյուղի 

                                                            
3 К о р с у н. 1946, 47. 
4 Բ ա յ բ ո ւ ր դ յ ա ն. 2005, 553։ 
5 Առաջին Կովկասյան կազակական և Կովկասյան հեծյալ դիվիզիան՝ 14.000 

զինյալ, 32 հրանոթ, 1916 թ․ ապրիլի 28-ից կոչվեց Կովկասյան հեծյալ կորպուս, 
1917 թ․ փետրվարից՝ 1-ին Կովկասյան հեծյալ կորպուս, որը 1917 թ․ գարնանն  
ակտիվ գործել է Իրաք-պարսկական ռազմական թատերաբեմում։   

6 Բ ա յ բ ո ւ ր դ յ ա ն. 2005, 553։ 
7 Լուրեր՝ բնակվում են հիմնականում Իրանի հարավ-արևմուտքում, Զագրոսի 

լեռներում՝ Լուրեստան, Խուզեստան, Բախտիարիա, Ֆարս, Իլամ և այլ շրջաններում։ 
Դավանում են իսլամի շիա ուղղությունը, իրանական ժողովուրդ են, առավել մոտ են 
ֆարսերին, քրդերին, գիլյանցիներին։ Բնակչության թիվը XXI դարի 20-ական թվա-
կանների տվյալներով կազմում է շուրջ 5 մլն 600 հազար մարդ։   

եկեղեցին հրո ճարակ դարձրին, տները քանդեցին, մի քանիսին սպանեցին, 
ժողովրդին ցիր ու ցան արին։ Միլակերտի գաղթականությունը ի վերջո, հա-
սավ Ջուղա, ուր Առաջնորդարանի խորհրդարանը օգնություն ցույց տվեց 
նրանց»8։  

1917 թ․ սկզբին Պարսկաստանի ողջ տարածքը ռազմակալված էր։ Հյուսի-
սային, հյուսիսարևելյան և կենտրոնական շրջանները՝ ընդհուպ մինչև Սպա-
հան, գրավված էին ռուսների կողմից, հարավային ու հարավարևելյան նա-
հանգները՝ անգլիացիների կողմից։  

Եթե 1915 թ․ վերջին Կովկասյան ռազմաճակատը (նախնական 720 կմ փո-
խարեն) ձգվում էր Սև ծովից մինչև Սեիսթան՝ աֆղանական սահմանի մոտ 
(շուրջ 2500 կմ9), ապա 1916 թ․ վերջին՝ արդեն 2600 կմ՝ հասնելով Ռևանդուզ, 
Սաքիզ, Համադան և Սուլթանաբադ10։  

Պարսկաստանի շահի և նրա կառավարության իշխանությունը կրում էր 
ձևական բնույթ։ Իրական կառավարման լծակները գտնվում էին ռուսական և 
անգլիական դեսպանների ու գեներալների ձեռքում։ 

Ընդհանուր առմամբ, Առաջին աշխարհամարտի տարիներին Պարսկաստա-
նի սոցիալ-տնտեսական, քաղաքական կյանքը կարելի է բնութագրել որպես 
ճգնաժամային, անգամ երկրի ինքնիշխանությանն ու անկախությանը լուրջ 
վտանգ սպառնացող։ Խարխլվել էին առևտրական ավանդական կապերը, ֆի-
նանսական համակարգը, զգալիորեն կրճատվել էին ցանքատարածութ-
յունները, անասունների գլխաքանակը, նկատվում էր կտրուկ գնաճ, հատկա-
պես՝ հացի գնի վրա, ծաղկում էր սպեկուլյացիան, տիրում էին սովն ու համա-
ճարակները11։  

 
Փետրվարյան հեղափոխության արձագանքները Պարսկաստանում 
1917 թ․ Փետրվարյան հեղափոխությունը և ռուսական ցարիզմի տապալու-

մը ջերմորեն ընդունվեց Պարսկաստանի բոլոր շրջաններում։ «Հզոր հարևանի 
քմահաճ անիրավության ենթարկված Պարսկաստանի համար մեծագույն 
բարիք է ռուսական հեղափոխությունը։ Ռուսաստանը հանձին իր կառա-
վարության համարվել է Իրանի ամենամեծ թշնամին․ նրա անկախության ու 
ինքնուրույն զարգացման միակ խոչընդոտը»12։ 

 «Արև» թերթը «Ռուսական հեղափոխության ազդեցությունը Պարսկաս-
տանում» հոդվածում ընդգծում էր մասնավորապես այն որոշիչ հանգա-
մանքը, որ Պարսկական հեղափոխության ճնշումը, էքս–շահի միջոցով հրա-
հրված քաղաքացիական կռիվները, սադրանքների հիման վրա երկիր մտցրած 
զորքերի միջոցով կրոնական և ազգային զգացմունքների կոպտագույն ոտնա-
հարումը, Պարսկաստանի ներքին քաղաքականության նկատմամբ մշտական 
ու անտեղի միջամտությունները «այնպիսի մի մեծ վեճ էին բացել երկու 
հարևան պետությունների (Ռուսաստանի և Պարսկաստանի – Վ. Մ.) մեջ, որ 

                                                            
8 «Մշակ» (Թիֆլիս), 27. IV. 1917։ 
9 К о р с у н. 1946, 48. 

10 А р у тю н я н. 1971, 257. 
11 И в а н о в. 1965, 25. 
12 «Արեւ» (Բագու), 23. III. 1917։ 

բնական հետևողականությամբ Պարսկաստանին պիտի Գերմանիայի գիրկը 
մղեին ներկա պատերազմի ժամանակ»13։   

Պարսկական քաղաքական շրջանակներում հույս ունեին, որ Ռուսաստանի 
Ժամանակավոր կառավարության հռչակած ազգերի իրավահավասարության 
ու ազատ ինքնորոշման իրավունքը իրականություն կդառնա, և ռուսական 
զորքերը դուրս կգան Պարսկաստանի գրավյալ տարածքներից։ Թեև ժամանա-
կի հայ պարբերական մամուլը զսպված կերպով էր արտահայտվում հեղափո-
խության հետևանքների մասին, սակայն հույս էր հայտնում, որ «ճնշված 
պարսիկ փոքր ազգն էլ ազատ շունչ պիտի քաշի»14։  

Թեհրանից ռուս հավատարմատարը հաղորդում էր, որ «քաղաքում խոսում 
են միայն «Էստեֆադայի» մասին, խոսք էր գնում Պետրոգրադից Պարսկաս-
տանի դիվանագիտական կցորդ Իսահակ-իսանին ետ կանչելու և ռուսական 
նոր կառավարության հետ հարաբերություններ հաստատելու նպատակով 
պատվիրակություն ուղարկելու մասին»15։ 

Սակայն Ժամանակավոր կառավարությունը հետևողականորեն պաշտ-
պանում էր «պատերազմ մինչև հաղթական ավարտ» կարգախոսը, այլ խոս-
քով շարունակում էր ցարիզմի արտաքին նվաճողական քաղաքականութ-
յունը, ավելին՝ Պարսկաստանում ռազմական գործողությունների նախաձեռ-
նությունը փոխանցվել էր Բրիտանիային։ 

Ռուսաստանի արտգործնախարար Պ․ Միլյուկովը 1917 թ․ մարտի 17-ին 
Թեհրանում ժամանակավոր հավատարմատար Վ․ Մինորսկուն հեռագրում էր 
այն մասին, որ Ռուսաստանի վարած քաղաքականությունը Պարսկաստանի 
նկատմամբ փոփոխության չի ենթարկվի։ Ուշագրավ է, որ 1917 թ․ հունիսին 
Վ․ Մինորսկին նորանշանակ արտգործնախարար Մ․ Տերեշչենկոյին է ներկա-
յացնում ծրագիր՝ Ատրպատականը (Իրանական Ադրբեջան) ինքնավար 
նահանգ հռչակելու վերաբերյալ։ Վ․ Բայբուրդյանի համոզմամբ՝ այդ ծրագրի 
ենթատեքստում այն էր, որ բարենպաստ իրավիճակում այդ նահանգն 
անջատվեր Պարսկաստանից և միացվեր Ռուսաստանին16։ Ավելացնենք, որ 
այդ տարածքն էր հենց ռազմակալված ռուսական զորքերի կողմից։ 

Փետրվարյան հեղափոխության ազդեցությամբ փոխվեց նաև Բրիտանիայի 
ներկայության նկատմամբ Պարսկաստանի վերաբերմունքը։ Սոցիալական 
դժգոհության հիմքի վրա 1917 թ․ մայիսին Վոսուղ-օդ-Դոուելի կառավարութ-
յունը հրաժարական տվեց և նշանակվեց նոր կառավարություն՝ Ալա-օս-
Սալթանեի գլխավորությամբ, որը Թեհրանում անգլիական դեսպանին հայ-
տարարեց, թե անգլիական զորքերի ներկայությունը Պարսկաստանի տարած-
քում համարում է երկրի անկախության և ինքնուրույնության խախտում։ 
Սակայն անգլիացիները չարձագանքեցին այս պահանջներին17։  

Հետփետրվարյան Պարսկաստանի ռազմաքաղաքական իրադրությունը 
արտացոլվում է մի շարք հիշարժան իրադարձություններով։  

1917 թ․ սկզբին ռազմաճակատի պարսկական հատվածում դրությունը խա-
ղաղ էր․ փետրվարին ռազմական գործողությունները սկսեցին զարգանալ, 

                                                            
13 «Արեւ», 23. III. 1917։ 
14 «Արեւ», 23. III. 1917։ 
15 Բ ա յ բ ո ւ ր դ յ ա ն. 1984, 43։ 
16 Բ ա յ բ ո ւ ր դ յ ա ն. 1984, 43։ 
17 Բ ա յ բ ո ւ ր դ յ ա ն. 1984, 43։ 

անգլիացիք մոտենում էին Բաղդադին և փետրվարի 28-ին ի վերջո գրավեցին 
այն:  Ռազմաճակատում տեղի ունեցող նոր, համեմատաբար նշանակալի իրա-
դարձությունները հիմնականում ընդգրկում են 1917 թ․ մայիս–օգոստոս 
ամիսները։ 

Պարսկաստանի այս փուլի քաղաքական կյանքը, ընդհանուր առմամբ, 
բնութագրելով որպես «անմխիթար վիճակ»՝ «Մշակ»-ը «միակ հետաքրքրութ-
յուն շարժող բան» համարում էր երկրի արևմտյան սահմանի մոտ և Միջա-
գետքի անգլիական ու ռուսական ճակատների գործողությունները18։ 

Հունիսի 10-ին Միջագետքում տեղի ունեցած մարտերն ավարտվեցին նրա-
նով, որ Քրդստանի և Սակկիզի ռուսական զորամասերն ու հայկական վաշտե-
րը միացան Փենջվինում։ Բաղդադի թուրքական հետևակային դիվիզիայի 
հայտնվելը բարդացրեց դրությունը։ Քրդստանի զորամասն ամրացավ Հորա-
նի բարձունքներում, իսկ Սակկիզինը՝ Բանեից հարավ լեռնաշղթայում։ Այդ 
մարտերում աչքի ընկան հայկական 4-րդ և 6-րդ վաշտերը։ Բիստանի բար-
ձունքներում վիրավորվեց Իշխանը (Հովսեփ Արղության), զոհվեցին 25, վիրա-
վորվեցին 300 հայ զինվորներ19։  

Եռամսյա բացակայությունից հետո ռազմաճակատ վերադարձած գեներալ 
Ն․ Բարաթովը վերստանձնել էր պարսկական ռազմաճակատի Ռսանի կոր-
պուսի հրամանատարությունը20։ Բաղդադի գրավումից հետո ցաք ու ցրիվ 
եղած թուրքական զորքերը, գերմանացի սպաների ղեկավարությամբ և տեղա-
կան քրդերի աջակցությամբ ու առաջնորդությամբ, կազմել էին ավազակային 
խմբեր, որոնք սաստիկ անհանգստացնում էին զորքին, ինչպես նաև՝ օտար-
երկրացի ճանապարհորդներին։ Նրանց զսպելու նպատակով գեներալ Ն․ Բա-
րաթովը մեկնեց Քերմանշահ՝ քուրդ ցեղապետների հետ բանակցելու։ Ավա-
զակությունները դադարեցին, երբ ռուսական զորքն ամրացավ Քերման-
շահում21։ Ուշագրավ է նաև այն փաստը, որ թուրքական խառնիճաղանջ ու-
ժերին համախմբելու փորձ էր անում Լոուրենս Արաբացու տիպի ոմն մի Մաք-
քենզեն, որի հենակետը Մոսուլն էր։ Գերմանա-թուրքական դիվանագիտութ-
յունը, հանձին՝ Բաղդադի և Քերմանշահի աչքի ընկած գործիչների և հակա-
ռակ իրենց «à tous prix» (ամբողջը գրավելու – Վ․ Մ․) գործելակերպի, կորցրեց 
պարսկական ճակատի այդ երկու հենակետերը։ Ռուսները Խանեղինը գրա-
վելուց հետո մոտեցել էին Կասրե–Շիրինին։ Նախատեսվում էր, որ մոտ ապա-
գայում հավանական է Մաքքենզենի ուժերի և անգլա-ռուսական զորամա-
սերի նշանակալից բախում22։ 

 
Պարսկահայության սոցիալ-տնտեսական կացությունը 
Իրավիճակը համեմատաբար ամբողջական դարձնելու նպատակով նախ 

հակիրճ ներկայացնենք Պարսկաստանի տնտեսական և, մասնավորապես, 
հաղորդակցության ուղիների ընդհանուր պատկերը։ 

«Մշակ»-ի պատկերավոր բնութագրմամբ՝ «Պարսկաստանը, որի տնտեսա-

                                                            
18 «Մշակ», 08. VII. 1917։ 
19 «Այգ» (Թաւրիզ), 17. VII. 1917։  
20 «Այգ», 17. VII. 1917։ 
21 «Արեւ», 28. VII. 1917։  
22 «Մշակ», 29. VI. 1917։ 

կան և քաղաքական ազդեցությունը մի ժամանակ մինչև Եգիպտոս, Հունաս-
տան, Միջերկրականի ափունքը հասնելուց հետո ձգվում էր մինչև Հնդկաս-
տան, Աֆղանստան և Թուրքմենստան»23, 1917 թ․ իրականության մեջ ան-
մխիթար վիճակում էր։ 

Երբեմնի հզորագույն տերությունն ուներ 350 վերստ երկաթուղի, 1099 
վերստ (157 ֆարսախ) կանոնավոր խճուղի։ Ինչ վերաբերում էր գետագնա-
ցությանը, ապա Կասպից ծով թափվող գետերը՝ Բաբոլ, Սեֆիդ-ռուդ, Ռուդ-
բար, Շեմշելար և Խուման, իրենց ընթացքով շատ չնչին ծառայություն էին 
մատուցում փոխադրությունների առումով։ Միայն Կարուն գետն էր, որ Շուշ-
տարի ու Ահվազի վրայով թափվում էր Եփրատի ու Տիգրիսի միախառնման 
հատվածում՝ կենսական ճանապարհ բացելով դեպի Պարսից ծոց։ Այս հսկա 
գետը տարեկան մտնում էին 513 նավ, բայց, եթե չլիներ անգլիական «Լինչ» 
ընկերության ղեկավարությունը, ապա այս գետն էլ պիտի մնար փակ և 
անհաղորդակից24։  

Պարսկաստանում «Մշակ»-ի թղթակից Սոկրատ Գելոֆյանը իր «Պարսկաս-
տանի տնտեսական և քաղաքական վիճակը» հոդվածաշարում մանրամասներ 
է հաղորդում երկրի տնտեսական կյանքի տարբեր բնագավառների մասին: 
Պարսից ծոցի դուռ համարվող Բաշիր, Լինգե, Բենդեր–Աբաս, Չարբար, Ջասք 
և Մոհամմարա նավահանգիստներ տարեկան մուտք էին գործում 4167 
անգլիական, ռուսական, ֆրանսիական, գերմանական, թուրքական, հունական 
նավեր՝ 2 մլն տարողությամբ և դրա դիմաց աննշան թվով պարսկական նա-
վեր։ Միայն Կասպից ծով մտնող ռուսական նավերի թիվը հասնում էր 2533-ի՝ 
825.965 տոննա տարողությամբ։  

Պարսկական փոստի շահագործման նպատակով ծախսվում էր 2318 ֆար-
սախ՝ «Նահապետական դանդաղկոտություն», գործում էին 1497 ֆարսախ 
հեռագրական գծեր, որից կեսն էր պատկանում Պարսկաստանին, հեռախո-
սային կապն ուներ ընդամենը 1033 բաժանորդ ունեցող ցանց25։  

12 մլն սպառող բնակչություն ունեցող Պարսկաստանը հարկադրված էր 
դիմել արտաքին շուկաներին և կանխիկ փողով գնել ապակեղեն, բուրդ, բամ-
բակ, կտորեղեն, դեղորայք, կոշիկ, կահ-կարասիք՝ դրա դիմաց իր հումքն ար-
տահանելով աննշան գներով։  

1917 թ․ փոխառությունների պարտքը հասավ 60 մլն ռուբլու։ Հիշարժան է, 
որ նման իրավիճակ էր տիրում և 1890 թ․, երբ գահ բարձրացած Մուզաֆերեդ-
դին շահի օրոք «շահը և իր շրջապատը սոված գայլերի նման հարձակվեցին 
պետական թանգարանի վրա և կողոպտեցին այն աստիճանի, որ ռուս ու 
անգլիացի դեսպանները բողոքեցին և արգելեցին այդ «ոսկեզօծ ավարառութ-
յունը»26։ 

Միայն վերոհիշյալ վիճակագրությունը վկայում է, թե ինչպիսի ծանր 
վիճակում էր գտնվում Պարսկաստանի հաղորդակցությունները, որոնք երկրի 
տնտեսական աճի «մայր երակներն էին համարվում»։ Այս կացությունն 

                                                            
23 «Մշակ», 20. IV. 1917։ 
24 «Մշակ», 21. IV. 1917։ 
25 «Մշակ», 21. IV. 1917։ 
26 «Մշակ», 22. IV. 1917։ 

ինքնին երկրի արդյունաբերական քարացած և աղքատ վիճակի ապացույցն 
էր։ 

Անվանի հասարակական գործիչ Ա-Դո-ն նշում է. «Միջին դարերի ստրկա-
կան կարգերն են, որ շարունակում են իրենց գոյությունը պահպանել Պարս-
կաստանում մինչև այսօր։ Այստեղ հլու արևելքն է թագավորում իր հնազան-
դությամբ, իր համբերատարությամբ, միաժամանակ իր բռնակալ սովորութ-
յուններով։ 1908 թ․ հեղափոխությունից հետո ոչինչ չի փոխվել»27։ Սալմաս-
տում եղած մի քանի շաբաթվա ընթացքում համոզվել էր, որ գյուղացի, որպես 
դասակարգ գոյություն չուներ, չկար ոչ միայն սեփականատեր, այլ նույնիսկ 
պետական հողաբաժին ունեցող գյուղացիություն։ Հողերի մեծամասնութ-
յունը, այն էլ՝ խոշոր, պատկանում էր աղաներին, արբաբներին28։ 1917 թ. 
Փետրվարյան հեղափոխությունից հետո զգալի թվով հայեր Արևմտյան Հա-
յաստանից և Անդրկովկասից արտագաղթեցին Պարսկաստան՝ ստվարացնելով 
հայ համայնքը29: 

Պարսկաստանի, պարսկահայության ու ազգային մյուս փոքրամասնութ-
յունների սոցիալական կացությունը 1917 թ. կարելի է բնութագրել որպես օր-
հասական և բաժանել չորս հիմնական խմբերի մեջ՝ սով, գաղթականություն, 
գների թանկացում և որպես այդ բոլորի ամբողջական հետևանք՝ սոցիալական 
ընդվզումներ։  

«Սովը մեզանում և Պարսկական Քրդստանում,– կարդում ենք «Այգ» թեր-
թում,– լայն չափերի է հասել․ Միանգաբ, Կարավերան, Բինաբ և Մարաղա 
արդեն լեցուն են սովյալներով։ Սովուջբուալաղում տիրող թանկության և 
չգոյության պատճառով օրական 20–25 հոգի սովամահ է լինում։ Չի կարելի 
ասել, որ իսկապես հաց չկա․ ամբարած ցորենը այնքան է, որ 2 տարի կբավա-
րարի Ատրպատականին։ Սովը արհեստական է»30։ Սալմաստից ապրիլի 18-ին 
գրում էին, որ տեղում արևմտահայ գաղթականության վիճակը շատ ծանր է31։ 
Թավրիզի պարսից աղքատախնամ ընկերությունը, նկատի առնելով եկամուտ-
ների սղությունը, դիմել էր տեղական իշխանություններին՝ խնդրելով պետա-
կան միջոցներից ամսական 1.000 թուման հատկացնել32։ 

«Մշակ»-ի թղթակից Ս. Գելոֆյանը Մաշեդից ողբերգական ու միաժամա-
նակ դրամատիկ դրվագ էր ներկայացնում ժամանակակիցներին և մերօրյա 
հայությանը։ «Այն օրվանից, որ ռուս զորքը մտավ այս քաղաքը, տեղական 
փոքրաթիվ հայ գաղութի մեծ մասն իր նյութական հաջողությունը գտավ այդ 
միամիտ, սակայն ոգելից ըմպելիքին կապիկի չափ տարված զինվորներին 
ծածուկ օղի մատակարարելու մեջ (զինվորն ամսական 75 կոպեկ էր ստանում)։ 
Ռուսական հրամանատարությունը վաճառքը արգելեց,– գրում է նա,– խու-
զարկություն եղավ Գրիգոր Բաբախանյանի և այլոց տներում, ոգելից խմիչք-
ների պահեստները փչացրին… կարո՞ղ ենք հավատալ, որ մի օր օղեվաճա-
ռության զզվելի արհեստը և «Ղումար» խաղալով այլոց տունը քանդելու և 

                                                            
27 «Արեւ», 21. VI. 1917։ 
28 «Արեւ», 21. VI. 1917։ 
29 Բ ա յ բ ո ւ ր դ յ ա ն. 2013, 26։ 
30 «Այգ», 07. I. 1917: 
31 «Այգ», 26. IV. 1917: 
32 «Այգ», 09. IV. 1917: 

սեփական տուն ունենալու զազրելի ու դատապարտելի գործելաձևը պիտի 
վերանա այս քաղաքի փոքրաթիվ հայ գաղութի միջից»33։ 

Արդեն 1917 թ․ հուլիսին Նոր Ջուղայից հաղորդում էին․ «Այսօր (2 հուլիսի 
– Վ․ Մ․) Չալմահալ գավառը իր հայաբնակ գյուղերով՝ Վերին Քոնարք, Լի-
վասան, Մամուռան, Մամուրա, Համիարար, Ահմադարատ, Մուչիկան՝ մատն-
ված են տնտեսական ամենսոսկալի թշվառության։ Ցորենի բեռը ծախվում է 10 
թումանով, ալյուրը՝ 14։ Գաղթում են Նոր Ջուղա։ Ռիզա-խան մեծ ավա-
զակապետը իր խմբով փակելով Փերիայի բոլոր ճանապարհները, օրը ցերեկով 
կեղեքում, հարստահարում է խեղճ հայ և պարսիկ ճանապարհորդներին։ Ջա-
ֆեր Ղուլին էլ բռնել է Նասրիի ճամփան։ Հնդկաստանից Նոր Ջուղա եկող 
հայերի քարավանը Նասրիյում կանգ է առել»34։ Դրամի արժեզրկումը, մաս-
նավորապես, հանգեցնում էր սոցիալական հուզումների և հատկապես ռու-
սական բանակի կայազորներում։ Այսպես, ռուբլու կուրսը 585-ից (1 ռուբ. = 5 
ղռան և 17 շահի իջավ 80-ի՝ հատը 10 շահի), եկավ մի պահ, երբ ռուբլին բո-
լորովին արժեզրկվեց և «քանի որ ռուս զորքը ռուբլով է վճարում, հետևաբար 
նրա դրությունը դարձավ անտանելի»35։ Դեռևս հունիսի 23-ի գիշերը Համա-
դանի կայազորի մի մասը, հարձակվելով շուկայի վրա, 24 ժամ կողոպտեց այն։ 
«Բարեբախտաբար 200 կազակներ զսպեցին ահաբեկումը,– վկայում էր 
«Մշակ»-ի թղթակիցը,– և զզվելին այն է, որ այդ վայրագ վարմունքի մեջ մեծ 
բաժին ունեն կովկասցի, մանավանդ Ղարաբաղի շրջանի հայ զինվորները»36։ 

Ղարադաղից՝ Վինա ավանից, սեպտեմբերին հասնում էին ցավալի լուրեր․ 
«… վերջերս,– գրում էր «Մշակ»-ը,– Դիվգեդարա գյուղը թալանելուց հետո՝ 
նորից թալանեցին Աշրաֆ և Նորաշեն հայաբնակ գյուղերը, որի բնակիչներից 
մի քանիսին հաջողվեց անցնել մոտակա Քեարիմ-խանի հայ գյուղերը։ Այս 
թալանվածներն անցան Բաքու, Շուշի, Ղարաբաղ»37։ Հաղորդվում էր նաև, որ 
ոմն Զեչլի սուլթանի որդու ջոկատը պետք է գար Ղարաբաղի խաների հափշ-
տակություններին վերջ տալու38։  

Պարսկաստան գաղթած հայ փախստականների վերաբերյալ հայտնի են 
հետևյալ փաստերը։ Երբ ռուսները վերագրավեցին Համադանը, հայությունը 
Ռաշտից, Ղազվինից և Էնզելիից շտապեցին վերադառնալ «իրենց ավերված 
բույնը», բայց տաս ամիս տևած թափառումներից հետո գտան իրենց օջախ-
ներն ավերված։ Թեև այդ օրերին Կովկասի կազմակերպություններից ստաց-
վեց 7.900 ռուբլի, սակայն այդ չնչին գումարը «ոչ մի դարման լինել չէր կա-
րող»39։  

Թիֆլիսում Հայ փախստակաների գլխավոր խորհրդի լիազոր Կաբո Հա-
րությունովին Դիլմանից 1917 թ․ սեպտեմբերի 12-ին հայտնում էին, որ հայ 
փախստականները Դիլմանի, Ուրմիայի, Խոյի, Մարաղայի շրջանում կազմում 
են 5.500 հոգի, Բաշկալայի շրջանում՝ 300 հոգի, և որ օգնության բաժանումը 

                                                            
33 «Այգ», 26. IV. 1917: 
34 «Արեւ», 02. VII. 1917։ 
35 «Մշակ», 14. VII. 1917։ 
36 «Մշակ», 14. VII. 1917։ 
37 «Մշակ», 07. X. 1917։  
38 «Մշակ», 07. X. 1917։ 
39 «Մշակ», 30. V. 1917։ 

տեղի կունենա հունիսի 1-ին40։ Սովյալ հայ փախստականների զանգված էր 
հասնում Մոսուլից41։  

1917 թ․ նոյեմբերի 13-ին նույն Կ․ Հարությունովին Դիլմանից տեղեկաց-
նում էին, որ Մոսուլի թուրքական գերությունից հասել են 11 հայ կին և 3 
տղամարդ42։ Ինչ-որ առումով տարօրինակ ու ոչ ընդհանրացնող փաստ էր 
հաղորդվում Սալմաստից, որտեղ գաղթականությամբ զբաղվող ամերիկյան 
առաքելությունը հրաժարվում էր օգնել հայերին և օգնում էր բացառապես 
մահմեդական ասորիներին։ Ի դեպ, վարքագծի դրդապատճառներն անհայտ 
էին43։ Թիֆլիսում փախստականների գլխավոր խորհրդի նախագահ Դուրգար-
յանցը տեղեկացնում էր՝ Սարիղամիշի հայ փախստականները, որոնք հայտն-
վել էին Պարսկաստանում, 1917 թ․ մարտից օգնություն չեն ստացել44։   

Պարսկահայության սոցիալական կյանքում տեղի ունեցած նշանակալի 
իրադարձություններից էր այն, որ 1917 թ․ փետրվարի 28-ին՝ ռուսական հեղա-
փոխության հաջորդ օրը, երկրի ակցիզային գործը կապալով տրվեց «Թուման-
յան եղբայրների» առևտրական տանը՝ 3 տարի ժամկետով և 801 հազար 
թուման վճարով45։ 

Դեռ 1910 թվականից ակցիզը, որ Պարսկաստանում նույնացվում էր ափիո-
նի և օղու բանդերոլին (փաթեթին), դարձավ երկրի հաստատուն ու գերիշխող 
եկամուտներից մեկը, և հենց այդ նպատակով էլ Պարսկաստանի բոլոր շրջան-
ներում տարածվեց ակցիզի վարչական ցանցը։ Կողմնակի վատնումներից և 
շահագործումից զերծ պահելու համար ակցիզը կցվեց ֆինանսների նախարա-
րությանը, իսկ նրա վարչությունն էլ հանձնվեց բելգիացիների հսկողությանը, 
որոնք դրա եկամուտը հասցրին միլիոնների։ Երբ ֆինանսների վարչությունը 
անգլիացիներից անցավ պարսիկների ձեռքը, այդ եկամուտը, տարբեր «ձեռ-
քերի մեջ հայտնվելով քչացավ», փոշիացավ46։  

Մյուս կողմից, պատերազմի սկզբից ևեթ Պարսկաստանում հաստատված 
անգլա-ռուսական ֆինանսական վերահսկողության կիսակազմալույծ վիճակը 
ստիպում էր նրանց պարբերաբար փոխառություն տրամադրել Պարսկաստա-
նին։ 1916 թ., օրինակ, կառավարությանը վճարվում էր ամսական 30 հազար 
անգլիական ոսկի։ 1917 թ., երբ գերմանա-թուրքական բանակը սկսեց լուրջ 
դիմադրություն ցույց տալ, պարսկական կառավարության կտրուկ մերժումով 
«կոնտրոլի ուրվականը հեռանում է ասպարեզից»։ Անգլիացիները վճռում են 
միառժամանակ դադարեցնել փոխառության վճարումը։ Բայց կար մեկ այլ 
կենսական հարց. անգլիական ոսկին, որը 1917 թ․ կուրսով ու միջին հաշվով 
կարելի էր ընդունել մեկ ոսկին 30 ղռան փոխարժեքով, նախկինում եղել է 50–
55 ղռան։ Ու քանի որ Պարսկաստանն իր փոխառությունները պարտավոր էր 

                                                            
40 Հայաստանի ազգային արխիվ (այսուհետ՝ ՀԱԱ), ֆ․ 239, ց․ 1, գ․ 22, թ․ 2։ 
41 ՀԱԱ, ֆ․ 239, ց․ 1, գ․ 22, թ․ 4։ 
42 ՀԱԱ, ֆ․ 239, ց․ 1, գ․ 22, թ․ 5։ 
43 ՀԱԱ, ֆ․ 239, ց․ 1, գ․ 22, թ․ 14։ 
44 ՀԱԱ, ֆ․ 239, ց․ 1, գ․ 22, թ․ 16։ 
45 Տե՛ս «Մշակ», 28. II. 1917։ 
46 «Մշակ», 28. II. 1917։ 

անգլիական ոսկով վերադարձնել, հետևաբար՝ 1 ղռանի փոխարեն 2 ղռան 
պետք է վերադարձներ՝ բացառելով 5 %-ը։ Իրերի այս վիճակը հարկադրեց 
պարսից կառավարությանը դիմել իր ներքին աղբյուրներին և օգտվել անուղ-
ղակի հարկերից։ Նա սկսեց կապալով տալ մի շարք եկամուտի աղբյուրներ։ Եվ 
երբ հարցը կրկին վերադարձավ ակցիզին, «կառավարությունը փնտրեց և 
գտավ ամենահավատարիմ, ամենապարկեշտ ձեռքը՝ եղբայր Թումանյաննե-
րին»47։ Պարսկաստանը, փաստորեն, երեք տարի ազատվեց անգլա-ռուսական 
վերահսկողությունից։ 

Թումանյանների հետ կապված մի գործառույթ էլ սկսվել էր Նոր Ջուղա-
յում։ Պարսկաստանի կառավարությունը պահանջում էր հանձնել օրինական 
ճանապարհով գնված Նոր Ջուղայի հայկական դպրոցապատկան և վանքա-
պատկան գյուղերը, և այդ գործընթացը իրականացնում էր բարձրաստիճան 
պարսիկ մի միլիոնատեր։ Հայերը 15 օր ժամանակ էին խնդրել, որի ընթացքում 
պարզվել էր՝ այդ գործն ուղղակիորեն կապվում էր Թումանյան եղբայրների 
հետ։ Հայ ազգաբնակչությունը 94 ստորագրությամբ հանրագրով դիմում է 
խորհրդարանին, որպեսզի վերջինս դիմի Էջմիածնին՝ վանքապատկան կարգա-
վիճակի համատեքստում «մի վարչագետ ու ռուսահպատակ» եպիսկոպոս ու-
ղարկելու նպատակով։ Պարսկական խորհրդարանը կատարում է ժողովրդի 
ցանկություն-պահանջը48։  

Ապրիլի 9-ին Նոր Ջուղայում կայացած առաջնորդարանի ժողովում վճռ-
վեց նաև «Մոսթաղէլաթի» հարցը, այն է՝ պարսկական կառավարությունը 
մեջլիսի ժողովներից մեկում որոշել էր հարկ վերցնել բոլոր այն բնակարան-
ներից, որոնք եկամուտ էին ձևավորում։ Այդ օրենքին ենթարկվում էին նաև 
հայկական գյուղաքաղաքները։ Նոր Ջուղան էլ որպես Սպահանի արվարձան 
պարտավոր էր ենթարկվել այդ որոշմանը։ Չնայած հայ բնակչության մի 
մասն առարկում էր, սակայն ի վերջո առաջնորդարանի ժողովը, Մինաս Մի-
քայելյանի նախագահությամբ, որոշեց վճարել հարկը։ Այդ օրենքի համաձայն՝ 
վարձաբեր կալվածքների 5%-ը պատկանում էր կառավարությանը, իսկ ան-
ձեռնմխելի գումարը՝ 25 հազար թուման, Սպահանից փոխադրվեց Լոնդոն՝ 
կրկնակի շահ ստանալու նպատակով։ «Գուցե անաչառ պատմությունն իր ժա-
մանակին շատ ու շատ բաներ երևան հանի պարսկահայերի կյանքից, – ամ-
փոփում էր նման իրավիճակը «Մշակ»-ը,– գուցե մի «կարմիր գիրք» էլ պարս-
կահայերի համար գրվի»49։  

 
Պարսկահայության հասարակական-քաղաքական կյանքը 
Պարսկահայության գլխավոր կենտրոնի՝ Թեհրանի հայկական հասարակա-

կան կազմակերպությունների կացությունը 1917 թ. դրությամբ հետևյալ 
պատկերն էր ներկայացնում։ Համաշխարհային պատերազմի հետևանքներով 
եղած բոլոր ընկերությունների և հաստատությունների ուշադրությունը մե-

                                                            
47 Տե՛ս «Մշակ», 01. III. 1917։ 
48 «Մշակ», 10. V. 1917։ 
49 Տե՛ս «Մշակ», 10. V. 1917։ 

ծամասամբ սևեռված էր ռազմաճակատի, ինչպես և՝ Պարսկաստանի ընդհա-
նուր քաղաքական պահանջներին։ 

Այդ տեսակետից կարևորվում է Թեհրանի Համայնական վարչության 
դերակատարությունը։ Այն իրենից ներկայացնում էր հայկական համայնքի 
ներկայացուցչական ու միաժամանակ պարսկահայ համայնքի ղեկավար մար-
մին50։ 

Համայնական վարչության 1916 թ․ ընդհանուր ժողովը հանձնարարում է 
նորընտիր վարչությանը՝ պարսկահայերի իրավունքների վերահաստատման 
նպատակով շահից ստանալ հրովարտակ, որով համայնքի ազգային, կրոնա-
կան, կրթական, ամուսնական, ժառանգական և այլ իրավունքները կենտրո-
նացվեն հայկական ներկայացուցչական մարմինների ձեռքում51։ Այլ խոսքով՝ 
խնդիրը նրանում էր, որ անկախ Պարսկաստանի կառավարությունից պարս-
կահայերը հնարավորություն ունենային տնօրինելու իրենց ներքին կյանքը։ 

Պարսկաստանում «Եղբայրական օգնության» հանձնախմբի գլխավոր 
առաքելությունն էր միանվագ և ամսական նվիրատվությունների գանձումով 
Կովկասում ապաստանած արևմտահայ գաղթականներին աջակցելն ու ռազ-
մաքաղաքական աննպաստ պայմանների առաջադրած ներքին պահանջների 
բավարարումը։ Հանձնախմբի 1916–1917 թթ․ գործունեության ընթացքում, 
օրինակ, հանգանակությանը միանվագ մասնակցել են 25 հոգի, ամսավճար-
ներով՝ 250 հոգի։ Գոյացել էր 40.000 ղռան գումար, որից 8 հազար ռուբլին 
փոխանցվել էր Էջմիածնի «եղբայրական օգնության» տեղական մարմնին։  

«Հայուհյաց բարեգործական ընկերությունը» մեծ քանակությամբ սպիտա-
կեղեն էր ուղարկել հայ կամավորներին և 7 հազար ղռան՝ մանկապարտեզին։ 

«Աղքատախնամ ընկերությունը» չքավոր ընտանիքներին հատկացրել էր 
4.670 ղռան։ 

«Խնամատար օրիորդաց ընկերությունը», ինչպես նաև՝ «Թատերասիրաց 
ընկերությունը», գրեթե չեն գործել։ Աշխատում էր նաև երկսեռ դպրոցների 
հոգաբարձությունը52։ 

Որոշակի ակտիվություն էր ապրում նաև պարսկահայության հասարակա-
կան-քաղաքական կյանքը, որի զարգացումներն առաջին հերթին կապված 
էին ռուսաստանյան հեղափոխության հետ։ 

1917 թ. մարտի 14-ին Թեհրանի Հայոց առաջնորդարանում տեղի ունեցավ 
նորընտիր թեմական պատգամավորական ժողովի անդրանիկ նիստը․ ներկա 
էին 13 պատգամավորներ՝ 18 ձայնով։ Թեմակալ Ներսես եպիսկոպոս Մելիք-
Թանգյանն անդրադարձավ հայության ներկա կացությանը և առաջարկեց 
հարգել Հայաստանի (1915–1916 թթ. Մեծ եղեռնի հետևանքով – Վ. Մ) զոհե-
րի և հեղափոխության նահատակների հիշատակը53։ Ապրիլի 5-ին Թավրիզում 
տարածվեց պարսկահայ իրականության ազդեցիկ քաղաքական ուժի՝ ՀՅԴ 
Ատրպատականի Ժամանակավոր մարմնի կոչը՝ ռուսական հեղափոխությունը 
ողջունելու բովանդակությամբ։ Նույն օրը Ուրմիայում կայացավ հանրահա-
վաք-ցույց, որտեղ ողջույնի ելույթներով հանդես եկան Պարսկաստանում Ռու-
                                                            

50 «Արեւ», 07. II. 1917։ 
51 Տե՛ս «Արեւ», 07. II. 1917։ 
52 «Արեւ», 07. II. 1917։ 
53 «Այգ», 19. IV. 1917։ 

սաստանի փոխհյուպատոսը և գեներալ Ֆ․ Չեռնոզուբովը54։ «Կեցցե ազատ 
ազգերի համերաշխությունը,– ասվում էր ՀՅԴ Գիլանի կոմիտեի մարտի 20-ի 
կոչում: – Եվ դու պարսից ժողովուրդ, վստահ եղիր, որ ազատ Ռուսաստանը 
քո անկախությունը չի ոտնահարի, դուք էլ մեզ հետ ելեք պաշտպանելու 
ռուսական հեղափոխական կառավարությունը, որը բոլորիս ազատությունն 
է…»55։  

Կուսակցական Ժամանակավոր մարմին ձևավորվեց նաև Սալմաստում ապ-
րիլի 9-ին՝ ՀՅԴ արևմտահայ ու տեղացի գործիչների ժողովում56։ Ժամանա-
կավոր մարմինը հայտնում էր, որ ապրիլի 9-ին (հետո էլ նշվում է ապրիլի    
27-ը, մայիսի 4-ը) Թավրիզի Հայկական ակումբում տեղի կունենա ՀՅԴ 
Արևելյան բյուրոյի Ռայոնական ժողով, որի օրակարգի 13 հարցերը գրեթե 
նույնությամբ կրկնում էին հեղափոխությամբ թելադրված անդրկովկասյան 
ժողովների բարձրացրած կենսական խնդիրները, ինչպես, նաև, զեկուցումներ 
շրջաններից, Արևելյան բյուրոի զեկուցումը, մոմենտի բնորոշումը, կուսակ-
ցության նվազագույն ծրագիրը, միջկուսակցական հարաբերությունները և 
այլն57։  

Պարսկահայության ինքնակազմակերպմանն ուղղված կարևորագույն իրա-
դարձություններից էր Ներսես եպիսկոպոս Մելիք-Թանգյանի ժամանումը 
Վասպուրական։ Մայիսի 29-ին նա, որպես Ատրպատականի և Վասպուրա-
կանի թեմերի առաջնորդ, հասավ Աղբակ։ Նրա նախաձեռնությամբ հրավիր-
վեց ժողով՝ հետևյալ օրակարգով․ ա) կազմակերպել գավառական խորհրդատու 
մարմին, կազմված 7 անդամներից, որը վերահսկելու էր գավառի հողային 
հարցի, դատական և գյուղացիական պարենավորման խնդիրները, բ) նոր կա-
ռավարության հետ հարաբերությունների հարցը, գ) ինքնապաշտպանության 
նպատակով տեղացի հայ երիտասարդությունից միլիցիայի ջոկատ ձևա-
վորելու հարցը։ Խորհրդատու մարմնի նախագահ ընտրվեց բժիշկ Վ․ Հովհան-
նիսյանը, տեղակալ և պատվավոր նախագահ՝ Վ․ վարդապետ Կանաչյանը։ 
Յուրաքանչյուր գյուղում ընտրվեց 3 անձից բաղկացած հոգաբարձություն58։ 

Ն․ եպս․ Մելիք-Թանգյանի գործոնը կարևորվում է նրանով, որ ինքնակազ-
մակերպման փորձեր եղել էին դեռևս մարտ ամսին։ Մարտի կեսերից Թավ-
րիզում սկսել էր գումարվել Ատրպատականի Հայոց 4-րդ պատգամավորական 
ժողովը։ Սակայն, ինչպես վկայում էր «Արև»-ը՝ «… ցավալի է նկատել, որ այս 
անգամ էլ այդ գերագույն ժողովը, որ կոչված է մեր կրթական-կուլտուրական 
կյանքի ղեկավարը լինելու, կանգնած չէ ցանկալի բարձրության վրա, գա-
վառական ընտրությունները տեղի են ունենում ոչ անհրաժեշտ լրջութ-
յամբ»59։ Կազմակերպման նպաստավոր առիթը համարվում էր ռուս-անգլիա-

                                                            
54 Տե՛ս «Այգ», 19. IV. 1917։ Գեներալ Ֆ․ Չեռնոզուբովը Կովկասյան ռազմա-

ճակատում ղեկավարել է Պարսկական Կազակական բրիգադը, 4-րդ Կովկասյան 
հեծյալ դիվիզիան, 2-րդ կովկասյան Հեծյալ կորպուսը, 5-րդ կովկասյան բանակա-
յին կորպուսը։ 

55 «Արեւ», 07. IV. 1917։ 
56 Տե՛ս «Այգ», 30. IV. 1917։ 
57 «Այգ», 16. IV. 1917։ 
58 Տե՛ս «Այգ», 25. VI. 1917։ 
59 Տե՛ս «Արեւ», 09. IV. 1917։ 

կան զորքերի տարած հաղթանակները Միջագետքում և Մոսուլի գրավման 
հավանականությունը, երբ անհրաժեշտ դարձավ կազմակերպել այդ շրջանի 
արևմտահայ գաղթականներին բժշկական և այլ օգնություն ցույց տվող մի 
կոմիտե։ Հայտնի էր նաև, որ Թեհրանի «եղբայրական օգնության» հանձնա-
ժողովն արդեն սկսել էր աշխատել Բաղդադի շրջանի հայ տարագիրների օգ-
նության հարցում60։ 

1917 թ․ հունիս-սեպտեմբեր ամիսներին նկատելիորեն ակտիվացրեց իր գոր-
ծունեությունը ՀՅԴ կուսակցությունը, որը Պարսկաստանում ի սկզբանե 
գործում էր Թեհրանի (Շահստան), Թավրիզի (Վրեժ), Սալմաստի (Մինարեթ), 
Ղարադաղի (Փայտակարան), Մարաղայի, Գիլանի, Ուրմիայի (Կապուտան) 
կոմիտեների ղեկավարությամբ61:  Այդ շարքում իր ակտիվությամբ առանձ-
նանում էր Սալմաստի կուսակցական մարմինը, ինչը մեծապես կապվում էր 
անվանի գործիչ Սամսոնի62 (Ստեփան Թադևոսյան) դերակատարության հետ: 
«Սամսոնն այն հանգույցն էր, – նշում է Ա. Ամուրյանը, – որից ձգվում էին 
բոլոր հեղափոխական, կուսակցական թելերը դեպի Թավրիզ, Խոյ-Մակու, Ուր-
միա, դեպի Վան–Վասպուրական, դեպի Երկիր: Շատ հաճախ նա այցելում էր 
Ավարայրի (Խոյ), Մենավորի (Թադևոս Առաքյալի վանք), Կապուտանի 
(Ուրմիա) շրջանները»63: Նրան, որպես շրջանային տեսուչ, հաջորդում են Եր-
վանդ Ֆրանգյանը՝ 1905 թվից, Հ. Տեր-Հակոբյանը (Իրազեկ)՝ 1916–1918 թթ., 
որոնք գլխավորապես զբաղվում էին կրթական-լուսավորական հարցերով. 
կուսակցական գործերը միշտ ղեկավարել է Սամսոնը: «Չի եղել որևէ գործիչ, 
զինվոր, խմբապետ, զինատար խումբ, որ անցներ Սալմաստով, որ չհանդիպեր 
Սամսոնին ու նրա աջակցությունը չստանար», – վկայում է Ա. Ամուրյանը: 
Նրա հոգածությանն են արժանացել Անդրանիկը, Սեպուհը, Սմբատը և ուրիշ-
ներ: Սամսոնի ղեկավարությամբ է ընթացել նաև 1918 թ. Սալմաստի հայտնի 
ինքնապաշտպանությունը64: 

1917 թ. հունիսի 14-ին Ջուլֆայում կայացավ ՀՅԴ ժողովը, որը քննարկեց 
հունիսի 10-ին Թավրիզում հրավիրված ՀՅԴ Շրջանային ժողովի օրակարգի 
հարցերը։ Հունիսի 16-ի ժողովում հիմնականում պարսկական երկաթուղու 
հայ ծառայողների թիվը եռապատկվեց։ «Այգ»-ի հաղորդմամբ՝ «տեղի երկա-
թուղու ամբողջ հայ աշխատավորությունը մտավ ՀՅԴ դրոշի տակ»65։ Ժողովի 
կողմից ողջույնի հեռագիր են ուղարկում կուսակցության Արևելյան բյու-
րոյին, Հայաստանի բյուրոյին, Թեհրանի կենտրոնական կոմիտեին, պարսկա-
կան դեմոկրատական կուսակցությանը, ընկեր Ռոստոմին ու Կերենսկուն։ 
Ընտրվում են 2 նախագահ՝ Գ․ Հակոբյանը և Հ․ Պանիրյանը։ Թավրիզի շրջա-
նից զեկուցում է Մ․ Ստեփանյանը, Ուրմիայից՝ Թ․ Ալեքսանյանը, Ջուլֆայից՝ 
Ա․ Ալահվերդյանը, Խոյից՝ Գ․ Հակոբյանը, Ղարադաղից՝ Խ․ Գրիգորյանը, Մու-

                                                            
60 Տե՛ս «Արեւ», 09. IV. 1917։ 
61 Ա մ ո ւ ր ե ա ն. 1950, 167։ 
62 Քր. Միքայելյանի քրոջ որդին: 
63 Ա մ ո ւ ր ե ա ն. 1950, 33–34։ 
64 Ա մ ո ւ ր ե ա ն. 1950, 34։ 
65 Տե՛ս «Այգ», 25. VI. 1917։ 

ժամբարից՝ Հ․ Մելիքյանը։ Բոլորի եզրակացությունը մեկն էր՝ շրջաններում 
վիճակն անմխիթար է66։ 

Հիշարժան է Գարեգին Նժդեհի հետ կապված փաստը։ Պարզվում է, որ 
Նժդեհն Ալեքսանդրապոլի ՀՅԴ կենտրոնական կոմիտեի կողմից գործուղվել 
էր «Ռուսաց Ջուլֆա», որտեղ հունիսի 26-ին Ժողովի հրավիրեց դաշնակցա-
կան հին ընկերներին ու համակիրներին։ Նրա գլխավոր նպատակը գավառի 
կուսակցական կառույցի ձևավորումն էր։ Գաղտնի քվեարկությամբ ընտրվում 
է տեղական դաշնակցական կոմիտե, որը միևնույն ժամանակ կատարելու էր 
ՀՅԴ Շրջանային կոմիտեի գործառույթը։ Կոմիտեի անդամներ ընտրվեցին 
Վահան Խաչիկյանը, Ջամշուդ Աբրահամյանը, Գալուստ Գալստյանը, Մկրտիչ 
Շաքարյանը և Մկրտիչ Աղամալյանը67։ Մինչ այժմ չհրապարակված այս  
փաստը լրացնում է Նժդեհի կենսագրության այս հատվածը։ 

Կարևորում ենք նաև ՀՅԴ Ատրպատականի Շրջանային ժողովը։ Հուլիսի 
2-ին տեղի ունեցած 3-րդ նիստը, որտեղ նախագահում էր Հ․ Պանիրյանը, 
«կազմակերպչական հարցերի մասին» զեկուցմամբ հանդես է գալիս Մ․ Սա-
հակյանը։ Կանգ առնելով արհեստակցական և գյուղացիական միությունների 
կազմակերպման նախորդ ձևերի հարցին՝ նա եզրակացնում է, որ անկուսակ-
ցական հողի վրա դրանք կազմակերպելու համար հիմքեր չկան։ Ի վերջո, 11 
ձայնով ընդդեմ 4-ի որոշվում է այդ մարմինները կազմակերպել կուսակցական 
հիմքի վրա, ինչպես նաև Շրջանի կուսակցական ղեկավար մարմինը համարել 
ընդհանուր ժողովը, իսկ այնտեղ, որտեղ դա անհնար է, թողնել խմբային ձևը։ 
«Այգ»-ը գտնում էր, որ Անդրկովկասում Դաշնակցությանը բնորոշ հետփետր-
վարյան մարտավարության ծավալվող միտումները և, մասնավորապես, հայ 
հասարակական-քաղաքական կյանքում կուսակցության լիարժեք գերակա-
յության հաստատումը նույնությամբ կրկնվում էր նաև Պարսկաստանում68։  

Ուշագրավ են նաև նույն օրը՝ երեկոյան, հրավիրված 4-րդ նիստի օրակար-
գի հարցերը․ ա) Մեջլիսի ընտրությունները և կուսակցության վերաբեր-
մունքը, բ) Պարսկահայ ազգային-կուլտուրական ավտոնոմիայի հարցը, գ) 
ՀՅԴ պարսկահայ Ռայոնական ժողովի հրավիրման հարցը և այլն։ Ոգևորված 
հեղափոխության առաջադրած կարգախոսներով՝ որոշվում է պահանջել 
պարսկահայության ազգային-կուլտուրական ինքնավարությունը։ Պարսկա-
հայ Դաշնակցության Ռայոնական ժողովի հրավիրումն էլ նպատակ ուներ 
«ՀՅԴ պարսկահայ հատվածը անջատել Կովկասից»69։ 

Վերջապես, ՀՅԴ պարսկահայության շրջանում գործունեության հետ-
փետրվարյան փուլի մի դրվագ էլ վերաբերում է սեպտեմբեր ամսին։ ՀՅԴ 
Թավրիզի կոմիտեն հայտարարում էր, որ, համաձայն սեպտեմբերի 14-ին ընդ-
հանուր ժողովի որոշման, կուսակցությունը մասնակցելու է Թավրիզի Բելե-
դիեի (թաղամաս) հայ պատգամավորների ընտրությանը։ Առաջարկվում էր 
տեղի Հայկազյան – Թամարյան դպրոցի հոգաբարձու, ՀՅԴ անդամ Մաթևոս 
Արամյանի թեկնածությունը։  

                                                            
66 Տե՛ս «Այգ», 26. IV. 1917։ 
67 «Այգ», 26. IV. 1917։ 
68 «Այգ», 02. VII. 1917։ 
69 Տե՛ս «Այգ», 02. VII. 1917։ 

Այսպիսով, 1917 թ․ Փետրվարյան հեղափոխության ազդեցությամբ Պարս-
կաստանում տեղի ունեցան նշանակալից ռազմաքաղաքական, սոցիալ-տնտե-
սական և հասարակական-քաղաքական տեղաշարժեր, որոնք օբյեկտիվորեն 
պայմանավորեցին պարսկահայության կյանքի տարբեր բնագավառներում 
ընթացող զարգացումներն ու փոփոխությունները, վեր հանեցին Համաշխար-
հային պատերազմի հետևանքով կուտակված հիմնախնդիրների առկայութ-
յունը։  

 
Եզրակացություն  
1917 թ. փետրվարին Ռուսաստանի միապետության տապալումը ռազմա-

քաղաքական ու սոցիալ-տնտեսական նկատելի տեղաշարժերի առիթ հանդի-
սացավ Պարսկաստանի, ինչպես նաև՝ պարսկահայության կյանքում: Շարու-
նակվող Համաշխարհային պատերազմի պայմաններում Պարսկաստանում 
շարունակվում էր Ռուսաստանի, Անգլիայի, Գերմանիայի և Օսմանյան կայս-
րության ռազմաքաղաքական, տնտեսական ու ֆինանսական վերահսկողութ-
յան կարգավիճակը, առկա էր երկրի ինքնիշխանության կորստի վտանգը: Այդ 
ամենն իր հետքն էր թողնում պարսկահայ համայնքի կյանքի բոլոր բնագա-
վառների, մասնավորապես՝ սոցիալ-տնտեսական ու հասարակական-քաղաքա-
կան կյանքի ասպարեզում: 

 
Վահան Մելիքյան – պ. գ. դ պրոֆ., ՀՀ ԳԱԱ պատմության ինստիտուտի 
ընդհանուր պատմության բաժնի առաջատար գիտաշխատող, Մ. Հերացու 
անվան ԵՊԲՀ հասարակագիտական առարկաների ամբիոնի վարիչ: Գիտական 
հետաքրքրությունները՝ հայոց պատմության 1914–1921 թթ․ ժամանակաշրջան: 

Падение самодержавия в России в феврале 1917 года послужило пово-

дом для значительных военно-политических и социально-экономических 
сдвигов в Персии и в жизни персидских армян. В условиях  продолжав-
шейся Мировой войны в  Персии  продолжал господствовить статус воен-
но-политического, экономического и финансового контроля России, Анг-
лии, Германии и Османской империи, была очевидна угроза потери суве-
ренитета страны. Эти процессы влияли на все отрасли жизни персидских 
армян, в частности социально-экономическую и обществнно-политичес-
кую. 

Социальное положение персидских армян, как и всех национальных 
меньшинств, в целом можно oхарактеризовать как пагубное и определить 
его в пяти группах – инфляция, рост цен, голод, беженцы и, как следствие 
всего этого –  социальные бунты. 

В общественной жизни персидских армян значимую роль играла 
партия «Дашнакцутюн», которая антивизировала свою деятельность в 
июне-сентябре 1917 года. 

The fall of the autocracy in Russia in February 1917 was the reason for 

significant military and political, social and economic changes in Persia and 
changes in the life of the Persian Armenians. In the context of the ongoing 
World War in Persia, the status of military and political, economic and financial 
control of Russia, England, Germany and the Ottoman Empire continued to 
dominate, and the threat of loss of the country's sovereignty was obvious. All 
these processes influenced all sectors of the life of Persian Armenians, in 
particular, social-economic and social-political. 

The social condition of the Persian Armenians, as well as of all national 
minorities, can generally be described as pernicious and defined in five groups: 
inflation, price increase, starvation, refugees, and as a direct consequence of all 
these- social uprisings. 

The ''Dashnaktsutyun'' party, which intensified its activities in June-
September of 1917, played a significant role in the public life of the Persian 
Armenians. 

